КОМИ РЕСПУБЛИКАСА ВЕСЬКӦДЛАН КОТЫРЛӦН ШУӦМ
Коми Республикаса сьӧмкуд да вот политикалӧн 2015 во вылӧ да 2016 да 2017 вояслӧн планӧвӧй кадколаст вылӧ медшӧр туйвизьяс йылысь 
Коми Республикаса Веськӧдлан котыр  шуис:
1. Ошкыны Коми Республикаса сьӧмкуд да вот политикалӧн 2015 во вылӧ да 2016 да 2017 вояслӧн планӧвӧй кадколаст вылӧ медшӧр туйвизьяс (водзӧ – Медшӧр туйвизьяс) содтӧд серти.
2. Коми Республикаса сьӧм овмӧс министерстволы, Коми Республикаса олӧмӧ пӧртысь мукӧд власьт органлы, Коми Республикаса Юралысьӧн либӧ Коми Республикаса Веськӧдлан котырӧн артмӧдӧм канму органъяслы, кутшӧмъяс кывкутӧны лӧсялана юкӧнъясын (веськӧдлан юкӧнъясын) удж координируйтӧм да сыӧн веськӧдлӧм вӧсна, 2015 во вылӧ да 2016 да 2017 вояслӧн планӧвӧй кадколаст вылӧ Коми Республикаса республиканскӧй сьӧмкуд бала формируйтігӧн кутчысьны медшӧр туйвизьясӧ.

3. Вӧзйыны Коми Республикаын меставывса асвеськӧдлан органъяслы ӧчереднӧй сьӧма во вылӧ да планӧвӧй кадколаст вылӧ меставывса сьӧмкуд балаяс формируйтігӧн кутчысьны Медшӧр туйвизьясӧ.

4. Лыддьыны вынтӧмӧн “Коми Республикаса сьӧмкуд да вот политикалӧн 2013 во вылӧ да 2014 да 2015 вояслӧн планӧвӧй кадколаст вылӧ медшӧр туйвизьяс йылысь” Коми Республикаса Веськӧдлан котырлӧн 2012 во моз тӧлысь 22 лунся 352 №-а шуӧм.
5. Тайӧ шуӧм олӧмӧ пӧртӧм бӧрся видзӧдны Коми Республикаса Юралысьӧс вежысь – Коми Республикалӧн сьӧм овмӧсса министр В.А. Тукмаковлы.
Коми Республикаса Юралысьлысь

могъяс недыр олӧмӧ пӧртысь                                                                       В. Гайзер
Сыктывкар

2014 вося моз тӧлысь 19 лун

343 №

ОШКӦМА

Коми Республикаса Веськӧдлан котырлӧн

2014 во моз тӧлысь 19 лунся 343 №-а шуӧмӧн

(содтӧд)

Коми Республикаса сьӧмкуд да вот политикалӧн 2015 во вылӧ да 2016 да 2017 вояслӧн планӧвӧй кадколаст вылӧ 
МЕДШӦР ТУЙВИЗЬЯС
1. Панас

Коми Республикаса сьӧмкуд да вот политикалӧн медшӧр туйвизьяс лӧсьӧдӧма Россия Федерацияса сьӧмкуд кодекслӧн 172 статья серти да “Коми Республикаын сьӧмкуд система да сьӧмкуд процесс йылысь” Коми Республикаса Оланпаслӧн 71 статья серти да найӧс подулалӧма туйвизьяс да медколанаторъяс вылын, кутшӧмъясӧс индӧма 2020 воӧдз кадколаст вылӧ социальнӧя да экономика боксянь Коми Республикаӧс сӧвмӧдан стратегияӧн, мый ошкӧма Коми Республикаса Веськӧдлан котырлӧн 2006 во рака тӧлысь 27 лунся 45 №-а шуӧмӧн.
 Сьӧмкуд да вот политикаын 2015 во вылӧ да 2016 да 2017 вояслӧн планӧвӧй кадколаст вылӧ медтӧдчана туйвизьяссӧ да шӧр могъяссӧ индӧма 2014-2016 воясӧ сьӧм политика йылысь Россия Федерацияса Президентлӧн 2013 во лӧддза-номъя тӧлысь 13 лунся гижӧда шыӧдчӧмлӧн, Россия Федерацияса Президентлӧн Россия Федерацияса Федеральнӧй Собраниелы 2013 во ӧшым тӧлысь 12 лунся гижӧда шыӧдчӧмлӧн положениеяс урчитӧмӧн, а сідзжӧ Россия Федерацияса вот политикалӧн 2015 во вылӧ да 2016 да 2017 вояслӧн планӧвӧй кадколаст вылӧ медшӧр туйвизьяс, мый ошкӧма Россия Федерацияса Веськӧдлан котырӧн 2013 вося ода-кора тӧлысь 13 лунӧ, урчитӧмӧн. 
2. Коми Республикаса сьӧмкуд да вот политикалӧн 2013 воысь да 2014 волӧн медводдза джынйысь медшӧр кывкӧртӧдъяс
2013 воӧ Коми Республикаса Веськӧдлан котырлӧн уджын медся тӧдчана кывкӧртӧдӧн лоис макроэкономикаын зумыдлун кутӧм да социальнӧй юкӧнын бур нырвизьяс ёнмӧдӧм.

2013 воын вот чӧжӧс ыджда, мында чукӧрмис Коми Республикаса ӧтувтӧм сьӧмкудйӧ, лоис 48,2 млрд.шайт, мый 1,8 млрд.шайт вылӧ, либӧ 3,6 % вылӧ этшаджык колян вося татшӧм кадколастысь. Отчётнӧй кадколастӧ вот чӧжӧс артмӧдан медшӧр источникъяс: ФЛЧВ (47,2%), организацияяслӧн чӧжӧс вылӧ вот (25,3%), акцизъяс (6,1%), эмбур вотъяс (15,5%).

Коми Республикаса ӧтувтӧм сьӧмкудйӧ воӧм вот чӧжӧслӧн чинӧмын медшӧр помкаӧн лоис организацияяслӧн чуктӧс вылӧ вот: тайӧ вот кузя мынтысьӧмъяс чинісны 5,5 млрд.шайт вылӧ, либӧ 31,2% вылӧ, мый урчитӧма медыджыд вот мынтысьяс серти вот подув чинтӧмӧн да йитчӧма став мирса рыноклӧн артмӧм овтаскӧд, а сідзжӧ сьӧм пуктӧмъяс вылӧ рӧскод содтӧмкӧд, медшӧр средствояс пыртӧмкӧд йитӧдын важман премиякӧд, сы лыдын республика мутасын гырысь инвестицияа проектъяс 2012 воӧ збыльмӧдӧм вӧсна (биару юкӧн). Таысь ӧтдор, 2013 воын организацияяслӧн чӧжӧс вылӧ вот чинтӧм йитчӧма медыджыд вот мынтысьясӧн 2012 воын лишнӧй сьӧм мынтӧмкӧд. 

Отчётнӧй кадколастӧ медуна сьӧм воӧм могмӧдӧма организацияяслӧн эмбур вылӧ вот серти – содӧм лоис 1,7 млрд.шайт, либӧ колян вося татшӧм кадколаст серти 36,3%. Помкаясӧн лоӧны: медыджыд вот мынтысьяс серти медшӧр средствояс пыртӧмкӧд йитӧдын вот подув ыдждӧдӧм (сы лыдын 2012 воӧ ыджыд инвестиция бала збыльмӧдӧм вӧсна); 2013 вося тӧвшӧр тӧлысь 1 лунсянь ӧтувъя вӧдитчан кӧрт туйяс, магистральнӧй трубопроводъяс, би вуджӧдан линияяс серти, а сідзжӧ стрӧйбаяс серти, кутшӧмъяс лоӧны индӧм объектъяслӧн торйӧдны позьтӧм юкӧнӧн, вот кокньӧдъяс бырӧдӧм да тайӧ объектъяссӧ 0,4 прӧчент ставка серти воталӧм.

2013 воын Россия Федерацияса ӧтувтӧм сьӧмкудйӧ воис 120,3 млрд.шайт вот чӧжӧс, мый чукӧртӧма Коми Республика мутасын, мый лоӧ 2012 во серти 2,8% вылӧ унджык. Коми Республикаса ӧтувтӧм сьӧмкудйӧ мӧдӧдӧма 40,1%.

Экономикаӧ инвестицияяслӧн ыджда 2013 воын лоис 162,6 млрд.шайт. Инвестиция уджын неыджыд чинӧм йитчӧма ӧткымын инвестиция бала помалӧмкӧд. 2014 вося тӧвшӧр – ода-кора тӧлысьясын Коми Республикаса гырысь да шӧркост организацияяслӧн медшӧр капиталӧ пыртӧма 68,2 млрд.шайт,  мый лоӧ ӧткодялан донъясын 1,8 пӧв унджык 2013 волӧн лӧсялана кадколастысь. 

Коми Республикаын бура нуӧдӧны сьӧмкуд политика, мый эскӧдӧны федеральнӧй тшупӧд вылын уна сикас донъялӧмъяс да рейтингъяс.

Коми Республикаын социальнӧй боксянь да экономикаын зумыдлун кутӧм могысь 2013 воӧ да 2014 волӧн медводдза джынйын Коми Республикаса Веськӧдлан котыр збыльмӧдіс уна татшӧм удж:

ас кадӧ да тырвыйӧ збыльмӧдіс оланпастэчасӧн индӧм йӧзлы социальнӧй отсӧг сетан мераяс, ӧтпырйӧ социальнӧй отсӧг сетӧмын стӧчлун бурмӧдӧмӧн;

могмӧдіс социальнӧй юкӧнын уджалысьяслысь, кодъяс сетӧны социальнӧй услугаяс, уджысь мынтысьӧмын шогман тшупӧд;

збыльмӧдӧ 2020 воӧдз кадколаст вылӧ Коми Республика мутасын торъя мога лыдпасъяс, кутшӧмъясӧс урчитӧма Россия Федерацияса Президентлӧн помшуӧмъясӧн, шедӧдан мероприятие план, мый вынсьӧдӧма Коми Республикаса Юралысьлӧн 2012 во ӧшым тӧлысь 29 лунся 435-р №-а тшӧктӧмӧн, да олӧмӧ пӧртӧ Россия Федерацияса Президентлӧн Россия Федерацияса Федеральнӧй Собраниелы 2013 во ӧшым тӧлысь 12 лунся гижӧда шыӧдчӧмлысь медшӧр положениеяс;

2011-2013 вояс вылӧ Коми Республикаын социальнӧй туйвизя абу коммерческӧй организацияяслы отсӧг сетан дінму уджтас мероприятиеяс збыльмӧдігӧн сетӧма сьӧма да эмбур отсӧг социальнӧй туйвизя абу коммерческӧй организацияяслы, сы лыдын федеральнӧй сьӧмкудйысь субсидия тшӧт весьтӧ;

инвестиция удж кыпӧдӧм да бур бизнес-среда сӧвмӧдӧм могысь, проектъяс збыльмӧдӧм вылӧ мытшӧдъяс бырӧдӧм могысь Коми Республикаса олӧмӧ пӧртысь власьт органъяс пыртісны Дінмуын бур инвестиция климат лӧсьӧдӧмын олӧмӧ пӧртысь власьт органъяслысь удж стандарт, кутшӧмӧс дасьтіс Стратегическӧй инициатива агентство;

пыртіс канму веськӧдлӧмын выль тэчас – Коми Республикаса адреснӧй инвестиция уджтас, Коми Республикаса инвестиция фонд, а сідзжӧ инвестиция балаясын “ӧти ӧшинь” принцип серти отсӧг сетӧм, технологическӧй да индустриальнӧй паркъяс сӧвмӧдӧмын отсӧг сетӧм;

тӧдчымӧн выльмӧдіс Коми Республикаын канмуа-аспом уджъёртасьӧмын юалӧмъяс кузя Коми Республикалысь нормативнӧй инӧда база;

сетіс канму отсӧг инвестиция удж субъектъяслы, сы лыдын налы, кодъяс збыльмӧдӧны социальнӧй боксянь тӧдчана инвестиция балаяс;

могмӧдіс канму отсӧг сетӧм ичӧт да шӧр ас вылӧ удж субъектъяслӧн инновация уджын, сы лыдын босьтчысь  асшӧр уджалысьяслы;

сетіс ичӧт да шӧр ас вылӧ удж субъектъяслӧн обязательствояс серти гарантияяс (поручительствояс) “Коми Республикаса гарантия фонд” восьса акционер котырын ичӧт да шӧр ас вылӧ удж субъектъяслы отсӧг сетан инфраструктура котыртӧмӧн;

кыскис ичӧт да шӧр ас вылӧ удж субъектъяслы, крестьянин (фермер) овмӧсъяс пыртӧмӧн, канму отсӧг сетӧм вылӧ содтӧд федеральнӧй сьӧмкуд средствояс;

могмӧдіс ичӧт да шӧр ас вылӧ удж субъектъяслӧн инновация уджын, сы лыдын босьтчысь  асшӧр уджалысьяслы, канму отсӧг сетӧм;

медводдзаысь збыльмӧдіс инновацияын веськӧдлӧмӧ ылісянь велӧдан уджтас;

Коми Республикаса республиканскӧй сьӧмкудйысь субсидия средствояс тшӧт весьтӧ лӧсьӧдіс Коми Республикаса юӧртан да технологическӧй парк;

наука да техника юкӧнын предприятиеяслысь ичӧт формаяс сӧвмӧдӧмын отсӧг сетан фонд, Фундаментальнӧй туялӧмъяслӧн российскӧй фонд, Россияса гуманитарнӧй наука фонд водзӧ нуӧдісны научнӧй да инновация балаясын, сы лыдын Коми Республикаса том учёнӧйяслысь, грантъясӧн отсӧг сетӧм;

сетіс инновацияяс пыртӧмын вермӧмъяс шедӧдӧмысь Коми Республикаса Веськӧдлан котырлысь премияяс да наука туялӧмъяс юкӧнын Коми Республикаса Веськӧдлан котырлысь премияяс;

тӧдчана балаяс збыльмӧдӧм вылӧ, йӧзлы да организацияяслы кредит ресурсъяс сибаланлун кыпӧдӧм вылӧ банкъяслысь сьӧм кыскӧм бурмӧдӧм могысь нуӧдысь банкъяскӧд кырымаліс уджъёртасьӧм йылысь артмӧдчӧмъяс;

дасьтіс муниципальнӧй уджтасъяс подув вылын меставывса сьӧмкудъяс лӧсьӧдігкежлӧ Коми Республикаын кар кытшъясса (муниципальнӧй районъясса) муниципальнӧй юкӧнъяслӧн вуджӧм вылӧ подув. Муниципальнӧй юкӧнъясын лӧсьӧдӧма да вынсьӧдӧма 164 муниципальнӧй уджтас.

Коми Республикаса республиканскӧй сьӧмкуд средствояс бура видзӧм кыпӧдӧм могысь 2014 воын нуӧдсьӧ татшӧм удж:

збыльмӧдӧны 18 Коми Республикаса канму уджтас, кутшӧмъяс шымыртӧны социальнӧй боксянь Коми Республикаса став юкӧнсӧ;

2014 во вылӧ да 2015-2016 вояслӧн планӧвӧй кадколаст вылӧ республиканскӧй сьӧмкуд лӧсьӧдӧма да вынсьӧдӧма уджтас принцип серти;

примитӧма Коми Республикаса канму уджтасъяслысь окталунсӧ донъялан ӧтувъя методика, пыртӧма Коми Республикаса канму уджтасъяс збыльмӧдӧмын контрольнӧй лоӧмторъяс подув вылын быд квартал мониторинг нуӧдан выль система;   

лӧсьӧдӧны да збыльмӧдӧны урчитӧм Коми Республикаса инвестиция уджтас;

водзӧ нуӧдӧны Коми Республикаса канму органъяслысь удж могмӧдӧмын ӧти сикас могъяс ӧтлаӧдӧм кузя удж да Коми Республикаса канму учреждениеясӧн найӧс збыльмӧдӧм вылӧ найӧс сетӧм;

Коми Республикаса республиканскӧй сьӧмкуд сьӧм юкӧн Коми Республикаса туй агентствоын чукӧртӧм тшӧт весьтӧ могмӧдӧны автомашина туйяс стрӧитӧм, дзоньталӧм да кутӧм вылӧ сьӧм ресурсъяс торъя могӧн мӧдӧдӧм.

Такӧд ӧтлаын сьӧмкуд юкӧнын эмӧсь татшӧм мытшӧдъяс:

сьӧмкудйысь вӧчан рӧскодлӧн окталуныс улын, социальнӧй да экономика боксянь артмӧм окталуныс оз лӧсяв видзӧм сьӧм ыдждакӧд;

Коми Республикаса республиканскӧй сьӧмкудйӧ да меставывса сьӧмкудъясӧ вуджӧдан сьӧм юкӧн серти республика мутасын чукӧртан да федеральнӧй сьӧмкудйӧ вуджӧдан вот чӧжӧс юкӧн тӧдчымӧн кыпалӧм;

бергӧдӧм вылӧ эмӧсь лишнӧй мынтӧм вотъяс;

Россия Федерацияса сьӧмкуд системалӧн сьӧмкудъясӧ быть колана мынтӧмъясын организацияяслӧн тӧдчана ыджыд уджйӧз кольӧм;

муниципальнӧй эмбурысь объектъяс стрӧитӧм (выльмӧдӧм) вылӧ меставывса сьӧмкудъяслы Коми Республикаса республиканскӧй сьӧмкудйысь сетӧм субсидияяс лёка видзӧм.

3. Коми Республикаса сьӧмкуд да вот политикалӧн 2015 во вылӧ да 2016 да 2017 вояслӧн планӧвӧй кадколаст вылӧ могъяс да шӧр могъяс
Коми Республикаса сьӧмкуд да вот политика нуӧдан могъясӧн лоӧны Коми Республикаса сьӧмкуд системалысь дыр кадся зумыдлун могмӧдӧм, сьӧмкуд чӧжӧсын колана ыджда босьтӧм, ас вылӧ уджын да инвестицияын водзмӧстчӧмын отсӧг сетӧм.

2015-2017 воясӧ сьӧмкуд политикалӧн медтӧдчана могъясӧн лоӧны:

1) Россия Федерацияса Президентлӧн 2012 во ода-кора тӧлысь 7 лунся индӧдъясӧн пуктӧм обязательствояс да могъяс тырвыйӧ збыльмӧдігӧн Коми Республикаса ӧткодялӧм дыр кадся сьӧмкуд система могмӧдӧм вылӧ условиеяс лӧсьӧдӧм;

2) Коми Республикаса республиканскӧй сьӧмкуд рӧскодлысь тэчас бурмӧдӧм;

3) веськӧдлӧмын уджтасса торъя мога методъяс бурмӧдӧм;

4) канму да муниципальнӧй услугаяс сетӧмын сибаланлун кыпӧдӧм да налысь качество бурмӧдӧм;

5) Коми Республикаса сьӧмкуд сьӧмӧн вӧдитчӧмын восьсалун да сӧдзлун кыпӧдӧм.

Пуктӧм могъяс збыльмӧдӧм вылӧ колӧ пӧртны олӧмӧ татшӧм могъяс.
3.1. Россия Федерацияса Президентлӧн 2012 во ода-кора тӧлысь 7 лунся индӧдъясӧн пуктӧм обязательствояс да могъяс збыльмӧдігӧн Коми Республикаса ӧткодялӧм дыр кадся сьӧмкуд система могмӧдӧм вылӧ условиеяс лӧсьӧдӧм
Могсӧ лоӧ збыльмӧдӧма татшӧм туйвизьяс серти мероприятиеяс збыльмӧдӧм тшӧт весьтӧ:

1) Коми Республикаса оланпастэчас водзӧ бурмӧдӧм, мый туйдӧма экономика боксянь Коми Республика зумыда сӧвмӧдӧм вылӧ, медводз инвестиция да инновация удж юкӧнын, экономика юкӧнъясын, сьӧмкудкостса йитӧдъясын канму отсӧг сетӧмын;

2) Коми Республикаса республиканскӧй сьӧмкудлысь инанлун кыпӧдӧм:

2015 во вылӧ да 2016 да 2017 вояслӧн планӧвӧй кадколаст вылӧ Коми Республикаса ӧткодялӧм республиканскӧй сьӧмкуд лӧсьӧдӧм, кутшӧм лӧсялӧ социальнӧй да экономика боксянь Коми Республика сӧвмӧмын шӧркост кадколаст прогнозируйтан петкӧдласъяслы;

Коми Республикаса республиканскӧй сьӧмкуд рӧскод содӧм, мый абу могмӧдӧма эскыны позяна чӧжӧс источникъясӧн дыр кадся кадколастын,  дзескӧдігӧн сьӧмкуд рӧскод лӧсьӧдӧм, Коми Республикаса рӧскод обязательствояс да могъяс, сы лыдын кутшӧмъясӧс пуктӧма Россия Федерацияса Президентлӧн 2012 во ода-кора тӧлысь 7 лунся индӧдъясын, тырвыйӧ збыльмӧдӧм урчитӧмӧн;

Коми Республикаса республиканскӧй сьӧмкуд средствояс арталӧм серти ӧтувъя тшӧт вылын сьӧм колясӧн бура веськӧдлӧм бӧрын содтӧд чӧжӧс босьтӧм;

3) экономика сӧвмӧдӧм да выльмӧдӧм, Коми Республикаса вот подув ыдждӧдӧм да ёнмӧдӧм вылӧ да Коми Республикаса республиканскӧй сьӧмкудлысь тыранлун содтӧм вылӧ условиеяс лӧсьӧдӧм:

а) экономикалысь инвестиция боксянь сибыдлун кыпӧдӧм:

инвестиция уджын канму веськӧдлан ног Коми Республикаса оланпастэчасӧн урчитӧм формаясын да методъясын збыльмӧдӧм;

Коми Республикаса канму коланлун вылӧ капитальнӧя стрӧитан объектъясӧ сьӧмкуд инвестицияяс сюйӧм, кутшӧмъясӧс арталӧма Коми Республикаса республиканскӧй сьӧмкуд сьӧм тшӧт весьтӧ стрӧитӧм (выльмӧдӧм) вылӧ, а сідзжӧ Коми Республикаса урчитӧм инвестиция уджтас серти муниципальнӧй эмбур объектъяс стрӧитӧм (выльмӧдӧм) вылӧ меставывса сьӧмкудъяслы Коми Республикаса республиканскӧй сьӧмкудйысь субсидияяс сетӧм;

аспом инвестиция балаяс збыльмӧдӧмын Рытыв-Войвыв федеральнӧй кытшын Президентлӧн  инвестиция уджын уполномоченнӧйкӧд ӧтувъя удж котыртӧм;

Коми Республика мутасын стрӧитчанінъяс да объектъяс сьӧмӧн могмӧдӧм вылӧ федеральнӧй сьӧмкуд средствояс кыскӧм;

Коми Республика мутасын прӧст промышленнӧй (инвестицияа) площадкаяслысь, кӧні позьӧ збыльмӧдны инвестиция баляс, ӧтувъя юӧр база лӧсьӧдӧм;    

Коми Республикалысь кредитнӧй рейтинг да Коми Республикаса национальнӧй дыр кадся рейтинг сетӧм да кутӧм могысь войтыркостса да российскӧй рейтингӧвӧй агентствояскӧд ӧтувъя удж;

дінмуын бур инвестиция климат лӧсьӧдӧмын Коми Республикаса олӧмӧ пӧртысь власьт органъяслысь удж стандарт пыртӧмын бӧртасъяслысь мониторинг нуӧдӧм, а сідзжӧ сылысь медшӧр позицияяссӧ муниципальнӧй тшупӧдын пыртӧм; 

Ӧтуввезлӧн инвестиция портал отсӧгӧн Коми Республикалӧн инвестицияясын позянлунъяс тырбура петкӧдлӧмын удж водзӧ нуӧдӧм; 

б) Коми Республикаын канмуа-аспом уджъёртасьӧм сӧвмӧдӧм;

канмуа-аспом уджъёртасьӧм балаяс збыльмӧдӧмын Коми Республикалӧн участвуйтӧм котыртӧмын юалӧмъяс серти Коми Республикаса нормативнӧй инӧд база бурмӧдӧм;

Коми Республикаса Веськӧдлан котырлӧн федеральнӧй сӧвмӧдан институтъяскӧд да организацияяскӧд, кутшӧмъяс отсалӧны кыпӧдны да збыльмӧдны  Коми Республика мутасын канмуа-аспом уджъёртасьӧмын балаяс, ӧтувъя удж нуӧдӧм;

канмуа-аспом уджъёртасьӧм юкӧнын удж планируйтӧм, сы лыдын Инвестиция балаяслысь, кутшӧмъясӧс збыльмӧдӧны Коми Республикаса инвестиция фондлӧн средствояс тшӧт весьтӧ канмуа-аспом уджъёртасьӧм принципъяс вылын, лыддьӧг вынсьӧдӧмӧн;

в) Коми Республикаса Веськӧдлан котырлӧн овмӧс нуӧдысь субъектъяскӧд ӧтувъя удж нуӧдӧм, сы лыдын стратегия сӧвмӧдӧм да социальнӧй уджъёртасьӧм юалӧмъясын:
 кырымалӧм артмӧдчӧмъяс збыльмӧдӧм да выльясӧс кырымалӧм, кутшӧмъясӧс веськӧдӧма Коми Республикаса Веськӧдлан котыр да система артмӧдысь ыджыд организацияяс костын, кутшӧмъяс уджалӧны Коми Республика мутасын, выгӧднӧй подула уджъёртасьӧм вылӧ;

Коми Республикаса экономическӧй сӧветлӧн да сы бердын артмӧдӧм ведомствокостса комиссияяслӧн, а сідзжӧ Коми Республикаса олӧмӧ пӧртысь власьт органъяс бердын ӧтйӧза сӧветъяслӧн удж серти Коми Республикаын нуӧдан сьӧмкуд да вот политика бура збыльмӧдӧмын вӧзйӧмъяс лӧсьӧдӧм;

Коми Республикаын организацияяс кадръясӧн могмӧдан бур система, кутшӧм эськӧ вермис могмӧдны Коми Республикаса экономика юкӧнъяслысь бура уджалӧм, сӧвмӧдӧм вылӧ веськӧдӧм мероприятиеяс збыльмӧдӧм; 

Коми Республикаса Веськӧдлан котыр, Коми Республикаса профсоюзъяслӧн федерация да Коми Республикаса промышленникъяслӧн, асшӧр уджалысьяслӧн да удж сетысьяслӧн котыр костын Социальнӧй да экономика юалӧмъясын дінму артмӧдчӧм серти ӧткывъя социальнӧй да экономика политика нуӧдӧм, мый отсалӧ могмӧдны республикаын социальнӧй зумыдлун;  

г) наука да инновация удж кыпӧдӧм:

Коми Республикаын бур инновация гӧгӧртас лӧсьӧдӧм;

Коми Республикаын наука туялӧмъяслы отсӧг сетӧм;

Коми Республикалы “Мусир да биару технологияяс” да “Биотехнология сӧвмӧдӧм” медтӧдчана инновация чукӧръяс лӧсьӧдӧм;

д) Коми Республикаын ичӧт да шӧр предпринимательство да ас вылӧ уджалӧм кыпӧдӧм сӧвмӧдӧм;

ичӧт да шӧр предпринимательстволы котыртан, юӧр да сьӧма отсӧг сетӧм;

ичӧт да шӧр предпринимательстволы отсӧг сетан инфраструктура организацияяслысь удж могмӧдӧм;

ичӧт да шӧр предпринимательство субъектъяслы да организацияяслы, кутшӧмъяс артмӧдӧны ичӧт да ас вылӧ уджалӧмлы отсӧг сетан инфраструктура, сьӧм ресурсъяс дорӧ сибаланлун могмӧдӧмын отсӧг сетӧм, ичӧт да шӧр предпринимательство субъектъяс неыджыд сьӧмӧн могмӧдан система сӧвмӧдӧмӧн да гарантия фондлысь удж сӧвмӧдӧмӧн;

ичӧт да шӧр предпринимательство кадръяслысь вынйӧр сӧвмӧдӧм;

Коми Республикаын ичӧт да шӧр предпринимательство сӧвмӧдӧм вылӧ веськӧдӧм муниципальнӧй уджтасъясын отсӧг сетӧм, муниципальнӧй уджтасъясысь мероприятиеяс збыльмӧдӧмын рӧскод сьӧмӧн могмӧдӧм вылӧ меставывса сьӧмкудъяслы субсидияяс сетӧмӧн;

е) организацияяслӧн эмбур вылӧ  вот серти вот подув ёнмӧдӧм вылӧ веськӧдӧм мероприятиеяс збыльмӧдӧм:

вӧрзьӧдны позьтӧм эмбурысь лыд вылӧ босьттӧм объектъяс лыдӧ босьтӧм да найӧс донъялӧм;

вӧрзьӧдны позьтӧм эмбур лыддьӧг, мый серти организацияяслӧн эмбур вылӧ вот подулӧн лоас объектъяслӧн кадастр доныс,  нормативнӧя крепитӧм;

ж) вот мынтӧмын ышӧдан мераяс, мый веськӧдӧма ӧнія кадӧ да/либӧ водзын лоысь кадколастӧ сьӧмкуд рӧскод чинтӧм вылӧ, сы лыдын социальнӧй могъяс арталӧм вылӧ, а сідзжӧ кутшӧмъяс ваясны водзын сьӧмкудлы чӧжӧс:

збыль экономика юкӧнса организацияяслы вот кокньӧдъяс сетӧм, бӧрынджык вот чукӧртан подув кыптӧмӧн налӧн бергӧдчӧм, уджалан инъяс содӧм, удждон мынтан тшупӧд кыпӧдӧм принцип серти, а сідзжӧ колана вына оланпастэчас серти татшӧм кокньӧдъяслысь кадколастъяс топӧдӧм;

инвестиция вот кредит сетӧм йылысь помшуӧмъяс примитанног инӧд боксянь зумыдмӧдӧм; 
 дінму да меставывса вына вот кокньӧдъяс да ӧктасъяс видлалӧм да окталунтӧм кокньӧдъяс бырӧдӧм;

дінму тшупӧд вылын выль вот кокньӧдъясысь (вот сюйӧмысь мездӧм, вот подулысь вот перъян объект киритӧм пыртӧмӧн) дугӧдчӧм;

з) Коми Республикаын социальнӧй туйвизя абу коммерческӧй сектор сӧвмӧдӧм:

социальнӧй туйвизя абу коммерческӧй организацияяслы сьӧма, юӧра, консультационнӧй да методическӧй отсӧг водзӧ сетӧм, а сідзжӧ социальнӧй туйвизя абу коммерческӧй организацияясын уджалысьяслӧн да аскӧсйысьяслӧн дасьтысьӧмын, тӧдӧмлунъяс кыпӧдӧмын да квалификация кыпӧдӧмын отсӧг сетӧм;

социальнӧй туйвизя абу коммерческӧй организацияясӧн социальнӧй услугаяс сетӧм вылӧ конкурс серти сьӧмкуд сьӧмӧн могмӧданног,  сьӧмкуд сьӧм сетӧм, либӧ канму да муниципальнӧй коланлун вылӧ вузӧс, уджъяс да услугаяс ньӧбан ног збыльмӧдӧм;

и) Коми Республикаса канму эмбурӧн вӧдитчӧмысь Коми Республикаса республиканскӧй сьӧмкуд чӧжӧс содтӧм:

Коми Республикаса канму эмбурӧн бура веськӧдлӧм тшӧт весьтӧ Коми Республикаса канму эмбурӧн вӧдитчӧмын окталун кыпӧдӧм;

оперативнӧй веськӧдлӧм улӧ да овмӧс нуӧдӧм улӧ сетӧм Коми Республикаса канму эмбурӧн вӧдитчӧм туялӧм, медым урчитӧм пӧрадок серти мырддьыны лишнӧй, вӧдитчытӧм либӧ  абу урчитанног вӧдитчан Коми Республикаса канму эмбур, пыртны уджӧ недыр кадся вӧдитчытӧм Коми Республикаса канму эмбур;

Коми Республикаса канму эмбурӧн вӧдитчӧм да сійӧс кутӧм бӧрся видзӧдӧм;

Коми Республикаса ӧтувъя канму предприятие лыд да восьса акционер котыръяслысь, кутшӧмъяслӧн акцияяс лоӧны Коми Республикалӧн, акция пакет лыд бурмӧдӧм;

к) Коми Республикаса республиканскӧй сьӧмкудйӧ мынтысьӧмъясын уджйӧз да ас кадӧ мынтытӧм вот чинтӧмын отсӧг сетӧм:

Коми Республикаса республиканскӧй сьӧмкуд чӧжӧсӧн медшӧр веськӧдлысьясӧн ас кадӧ абу вот мынтытӧм йӧзкӧд уджйӧз мырдӧн перйӧм кузя удж нуӧдӧм;

4) Коми Республикалӧн канму уджйӧз ыдждалӧн да сылӧн тэчаслӧн сійӧс могмӧдӧм да бырӧдӧм вылӧ Коми Республикалӧн сьӧмын верманлунлы лӧсялӧм могмӧдӧм:

Коми Республикалысь уджйӧз арт тэчас диверсифицируйтӧм, мый веськӧдӧма дыр кадся водзӧсалӧм вылӧ, Коми Республикаса канму уджйӧз бырӧдігӧн да могмӧдігӧн ӧтвылысь мынтысьӧмъяс ӧткодя юклӧм, медым эз ло сьӧмкуд вылӧ сьӧкталун йӧрмӧм;

сьӧм рынок вылын кад да дон серти Коми Республикаса республиканскӧй сьӧмкудлы лӧсялана условиеясӧн ресурсъяс бӧрйӧм.
3.2. Коми Республикаса республиканскӧй сьӧмкуд рӧскод тэчас бурмӧдӧм
Мог збыльмӧдӧм мунас сьӧмкуд рӧскод бурмӧдӧмӧн татшӧм туйвизьясын мероприятиеяс збыльмӧдӧм тшӧт весьтӧ:

1) Коми Республикаса республиканскӧй сьӧмкуд видзас эрдӧдӧм да рӧскод выльысь юклӧм тӧдчанаджык туйвизьясладор, кутшӧмъясӧс урчитӧма Россия Федерацияса Президентлӧн 2012 во ода-кора тӧлысь 7 лунся  индӧдъясын, сьӧмкуд рӧскод тэчас да балаяс, кутшӧмъяс артмӧдӧны экономика да социальнӧй сӧвмӧмлы условиеяс, вежӧм урчитӧмӧн;

2) социальнӧй юкӧнын тэчас серти вежлалӧмъяс нуӧдӧм:

Коми Республикаса Веськӧдлан котырӧн вынсьӧдӧм мероприятие планъяс (“туй картаяс”), кутшӧмъясӧс веськӧдӧма социальнӧй юкӧнын услугаяслысь окталун да качество кыпӧдӧм вылӧ, збыльмӧдӧм;

бурмӧдан мероприятиеяс нуӧдӧм, мый сетӧ позянлун видзтӧм сьӧмсӧ видзны уджысь мынтысян тшупӧд кыпӧдӧм вылӧ;

3) сьӧмкуд сеть бурмӧдӧм, кытчӧ пырӧ канму учреждениеяслӧн, кутшӧмъяс оз сетны Коми Республикаса олӧмӧ пӧртысь власьт органъяслысь уджмогъяс збыльмӧдӧм вылӧ услугаяс, мукӧд котыртан-инӧда формаа организацияясӧ вежсьӧм;

4) йӧзлы оланпастэчасӧн урчитӧм социальнӧй отсӧг сетан мераяс збыльмӧдӧм ӧтпырйӧ гражданалӧн судзсьытӧмлун серти социальнӧй отсӧг стӧча сетӧм кыпӧдӧмкӧд;

5) канму служащӧй лыд лӧсьыдджыкӧн вӧчӧм:

торъя функцияяс ӧтлаӧдӧм;

веськӧдлан уджын аутсорсинг принципъяс да технологияяс пыртӧм;

6) Коми Республикалысь канму коланлун могмӧдӧм вылӧ вузӧс, уджъяс услугаяс ньӧбӧм бурмӧдӧм:
“Канму да муниципальнӧй коланлун могмӧдӧм вылӧ вузӧс, уджъяс, услугаяс ньӧбан юкӧнын контракт система йылысь” Федеральнӧй оланпасӧн урчитӧм контракт система збыльмӧдӧм:

канму коланлун могмӧдӧм вылӧ планируйтан система бурмӧдӧм, кутшӧмлӧн подулӧ пуктӧма сьӧмкуд процесскӧд орлытӧм йитӧд принцип, мый арталӧ канму заказчикъясӧн закупка план лӧсьӧдӧм ӧчереднӧй сьӧма во вылӧ да планӧвӧй кадколаст вылӧ Коми Республикаса республиканскӧй сьӧмкуд бала лӧсьӧдігӧн да видлалігӧн, а сьӧмкуд учреждениеӧн – сьӧм да овмӧс удж планируйтігӧн да мыйлӧн могыс могмӧдны закупкаяслысь план сылӧн сьӧмкуд боксянь судзсянлункӧд тырвыйӧ йитчӧм;

сьӧмкуд сьӧм бура видзӧм да вылыс качествоа вӧчас ньӧбӧм могысь закупкаяс ӧтлаӧдӧм;

мониторинг нуӧдан, контрактъяс збыльмӧдӧм да стӧч кывкӧртӧдъяс примитӧм бӧрся, сы лыдын канму коланлун тырвыйӧ да бура збыльмӧдӧм бӧрся видзӧдан система бура лӧсьӧдӧмын удж водзӧ нуӧдӧм;
“Канму да муниципальнӧй коланлун могмӧдӧм вылӧ вузӧс, уджъяс, услугаяс ньӧбан юкӧнын контракт система йылысь” Федеральнӧй оланпас збыльмӧдӧм могысь Коми Республикаса Веськӧдлан котырлысь нормативнӧй актъяс лӧсьӧдӧм да примитӧм.
3.3. Веськӧдлӧмын уджтасса торъя мога методъяс бурмӧдӧм

Могыс кутас збыльмыны татшӧм туйвизя мероприятиеяс збыльмӧдігӧн:

1) Коми Республикалысь стратегия да сьӧмкуд план лӧсьӧдан процессъяс тырвыйӧ йитӧм дыр кадся сьӧмкуд стратегия лӧсьӧдӧмӧн, мый урчитӧ:

Коми Республикаса сьӧмкуд политикаын шӧр туйвизьяс лӧсьӧдан да збыльмӧдан  условиеяс да дыр кад вылӧ Коми Республикаса республиканскӧй сьӧмкудлысь шӧр муртӧсъяс, а сідзжӧ Коми Республикаса канму уджтасъяс сьӧмӧн могмӧдӧмын шӧр муртӧсъяс арталӧм;

Коми Республикаса канму уджтасъяслӧн дыр кадся могъяс, найӧс збыльмӧдӧмын мога индикаторъяс да куим вося кадколаст вылӧ сьӧмкуд бала лӧсьӧдӧм костын йитӧд могмӧдӧм;

сьӧмкуд политикалысь окталунсӧ кыпӧданног тӧдмалӧм;

2) ӧчереднӧй сьӧма во вылӧ да планӧвӧй кадколаст вылӧ Коми Республикаса республиканскӧй сьӧмкуд уджтас ыдждаын лӧсьӧдӧм:

3) Коми Республикаса канму уджтасъяс збыльмӧдӧм:

вынсьӧдӧм Коми Республикаса канму уджтасъяслысь шӧр муртӧсъяс (могъяс, мога петкӧдласъяс (индикаторъяс), виччысяна бӧртасъяс) Коми Республикалӧн социальнӧя да экономика боксянь сӧвмӧмын дыр кадся прогнозкӧд да стратегия планируйтан документъяскӧд йитӧм;

сьӧмкуд ресурсъяс найӧс видзӧмын збыль либӧ планируйтӧм бӧртасъяс серти, канму услугаяс пыртӧмӧн, да Коми Республикаса канму уджтасъясын индӧм канму политикалӧн тӧдчанаторъяс серти  юклӧм;

видлалан лоӧмторъяс подув вылын Коми Республикаса канму уджтасъяс збыльмӧдӧм серти быд кварталын мониторинг нуӧдӧм;

Коми Республикаса канму уджтасъяс збыльмӧдӧм мунӧм йылысь да налысь окталун донъялӧм йылысь вогӧгӧрся отчётъяс лӧсьӧдан качество бурмӧдӧм;

Коми Республикаса канму уджтасъяс збыльмӧдӧм кузя ӧчереднӧй сьӧма во вылӧ да планӧвӧй кадколаст вылӧ удж вӧчан ӧтвывтӧм планъяс тыртӧм могмӧдӧм, кор торйӧн тӧд вылӧ босьтӧны социальнӧя да экономика боксянь сӧвмӧмын мога петкӧдласъяс шедӧдӧм, кутшӧмъясӧс урчитӧма Россия Федерацияса Президентлӧн 2012 вося ода-кора тӧлысь 7 лунся  индӧдъясын; 

4) Коми Республикаса канму уджтасъяслысь тэчассӧ, налӧн петкӧдласъяслысь да индикаторъяслысь, шӧр мероприятиеяслысь системасӧ бурмӧдӧм да качествосӧ кыпӧдӧм;

5) Коми Республикаса олӧмӧ пӧртысь власьт органъяс бердын ӧтйӧза сӧветъясӧс Коми Республикаса канму уджъяс лӧсьӧдӧмӧ да збыльмӧдӧмӧ кыскӧм;

6) муниципальнӧй уджтасъяс подув вылын метавывса сьӧмкудъяс лӧсьӧдӧмӧ вуджӧмын Коми Республикаын кар кытшса (муниципальнӧй районъясса) муниципальнӧй юкӧнъяслы отсӧг сетӧм.
3.4. Канму да муниципальнӧй услугаяс сетӧмын сибаланлун да качество кыпӧдӧм
Могыс кутас збыльмыны татшӧм туйвизя мероприятиеяс збыльмӧдігӧн:

1) Коми Республикаса канму учреждениеяслӧн мукӧд организациякӧд, медводз социальнӧй туйвизя абу коммерческӧй организацияяскӧд вермасьӧм сӧвмӧдӧм вылӧ условиеяс лӧсьӧдӧм:

социальнӧя могмӧдан юкӧнын услугаясӧн могмӧдысьяслысь реестр лӧсьӧдӧм;

Коми Республикаса нормативнӧй инӧда актъяс лӧсьӧдӧм да примитӧм, кутшӧмъяс могмӧдӧны социальнӧй услугаяс конкурсӧн сетӧм вылӧ вуджӧм;

2) Коми Республикалӧн экономикаса сьӧмкуд юкӧнын уджалысьяслӧн уджысь мынтысян система водзӧ бурмӧдӧм:
 стӧч петкӧдласъяс, ышӧдана мынтысьӧмъяслӧн критерийяс да условиеяс индан юкӧнын бур контрактӧн вӧдитчигӧн уджысь мынтысян тшупӧдлысь удж бӧртасъяслӧн окталункӧд йитчӧм могмӧдӧм;

сетан канму (муниципальнӧй) услугаяслӧн качествоын да лыдын стӧч петкӧдласъяс шедӧдӧм донъялігӧн учреждениеяслысь удж качествосӧ донъялан асшӧрлуна системаӧн вӧдитчӧм вылӧ вуджӧм;

3) канму уджтасъяс да канму тшӧктӧмлӧн петкӧдласъяс да нормативнӧй рӧскод серти, мый вынсьӧдӧма Коми Республикаса олӧмӧ пӧртысь власьт органъясӧн, а сідзжӧ Коми Республикаын олысьяслӧн лыд йылысь статистическӧй мыччӧдъяс вылын подулалӧм канму услугаясын коланлун видлалӧмлӧн бӧртасъяс серти канму услугаяс сетӧм вылӧ сьӧмкуд ассигнованиеяс планируйтӧм;

4) канму услугаяс сетӧмын качествоӧн веськӧдлан система, кутшӧм арталӧ Коми Республикаын юридическӧй да физическӧй кывкутысьяслы канму услугаяс сетан стандартъяс лӧсьӧдӧм да вынсьӧдӧм да канму услугаяс сетӧмын урчитӧм тшӧктӧмъяслы лӧсялӧм донъялӧм, водзӧ бурмӧдӧм;

5) Коми Республикаса олӧмӧ пӧртысь власьт органъясӧн да Коми Республикаса канму учреждениеясӧн канму услугаяс электроннӧя сетӧм бурмӧдӧм;

6) канму тшӧктӧмъяс збыльмӧдӧм бӧрся видзӧдӧм да мониторинг нуӧдӧм;

7) школаӧдзса велӧдан система, кутшӧмӧс веськӧдӧма канму услугаяслысь сибаланлун да качество кыпӧдӧм вылӧ, выльмӧдӧм;

8) Коми Республикаса республиканскӧй сьӧмкуд сьӧмӧн медшӧр вӧдитчысьяслӧн сьӧмӧн веськӧдлӧмын качество видлалан система бурмӧдӧм.

3.5. Коми Республикаын сьӧмкуд сьӧмӧн вӧдитчӧмын восьсалун да сӧдзлун кыпӧдӧм

Могыс кутас збыльмыны татшӧм туйвизя мероприятиеяс збыльмӧдігӧн:

1) Коми Республикаса республиканскӧй сьӧмкуд йылысь Коми Республикаса оланпас бала серти да отчётнӧй сьӧма воӧ Коми Республикаса республиканскӧй сьӧмкуд збыльмӧдӧм йылысь Коми Республикаса оланпас бала серти восьса видлалӧмъяс нуӧдӧм;

2) “Гражданалы сьӧмкуд” юӧртан брошюра лӧсьӧдӧм да “Ӧтуввез” юӧртан да телекоммуникационнӧй везйын йӧзӧдӧм;

3) “Ӧтуввез” юӧртан да телекоммуникационнӧй везйын Коми Республикаса сьӧм овмӧс министерстволӧн официальнӧй сайтын Коми Республикаса республиканскӧй сьӧмкуд лӧсьӧдӧм да збыльмӧдӧм йылысь колана юӧр йӧзӧдӧм;

4) Коми Республикаса канму уджтасъяс збыльмӧдӧм да окталун донъялӧм йылысь вогӧгӧрся отчётъяс “Ӧтуввез” юӧртан да телекоммуникационнӧй везйын Коми Республикаса канму уджтасъяс кывкутӧмӧн збыльмӧдысьяслӧн официальнӧй сайтъясын йӧзӧдӧм;

5) вынсьӧдӧм Коми Республикаса стӧч инвестиция уджтас да сійӧс збыльмӧдӧм йылысь отчёт Коми Республикаса экономика сӧвмӧдан министерстволӧн официальнӧй сайтын йӧзӧдӧм.

